
маданий жараёнларида ўзига хос ўринга эга бўлиб келган. Ўтмишда бир неча бор дунё 

маданияти марказларидан бири даражасига етган Туронзаминнинг марказий қисми, 

хусусан Зарафшон ва Қашқадарё воҳалари бўйлаб жойлашган қадимий деҳқончилик 

ҳудудлари араб истилосига қадар Сўғд деб аталиб келган. Бу мамлакат 

зардуштийларнинг муқаддас китоби «Авесто»да ҳам “Гава - Сўғдийлар яшайдиган юрт”, 

деб таъкидланган [1; 10]. 

Адабиётлар таҳлили ва методология. Сўғд тарихи бўйича махсус изланишлар 

олиб бориш XIX асрнинг иккинчи ярми – ХХ аср бошларига бориб тақалади. Инглиз 

олимлари В.Томашек, Х.Гибб, немис шарқшуноси Й.Маркварт, француз хитойшуноси 

Э.Шаванн, россиялик машҳур шарқшунос В.В.Бартольднинг [2, Б. 115] изланишларида 

Сўғд тарихига кўпроқ эътибор қаратилиши баробарида ўлка тарихий-географиясига 

ҳам бирмунча тўхталиб ўтилган. ХХ асрнинг 30-йилларидан бошлаб то 90-йилларигача 

бўлган ярим асрдан ортиқ бир давр мобайнида эса С.Г.Кляшторный, Л.Н.Гумилев, 

О.И.Смирнова, В.А.Лившиц, Л.И.Альбаум, А.Беленицкий, С.К.Кабанов каби совет 

тарихчилари, шу жумладан, марказий осиёлик Б.Ғофуров, Г.Ғоибов, Э.В.Ртвеладзе, 

Р.Сулаймонов, М.Исҳоқов каби тарихчи ва археолог олимлар [3; 218] Сўғд ва унинг  

географик жойлашуви масаласига тўхталишган. Сўғд тарихий географияси бўйича 

ҳозирга қадар Санкт-Петербург, Берлин, Париж, Лондон, Оксфорд, Теҳрон, Токио, Рим, 

Тошкент, Душанбе каби марказларда улкан ишлар амалга оширилган ва бу соҳа янада 

ривожланиб бормоқда. Бу эса улар томонидан қўлга киритилган илмий янгиликлардан 

имкон қадар тўлақонли фойдаланиш ва уларни энг янги тарихшунослик таҳлилини 

амалга ошириб  тадқиқот масаласи бўйича муайян тўхтамга келишни тақозо этади. 

Тадқиқот методологияси. Тадқиқотларни ёритишда тизимлаштириш, қиёсий 

таҳлил, анализ ва синтез ҳамда муаммовий-хронологик каби илмий тадқиқот 

усулларидан фойдаланилди. 

Таҳлил ва натижалар. Сўғд ўлкаси тарихан бугунги Ўзбекистоннинг Самарқанд, 

Қашқадарё, Бухоро вилоятлари, Тожикистоннинг Панжикент атрофидаги ерларни 

бирлаштирган эди. Хусусан, Зарафшоннинг юқори оқимидан бошланувчи Самарқанд 

воҳаси Самарқанд ботиғида жойлашган бўлиб, шимолдан Ғубдинтоғ-Оқтоғ-Қоратоғ, 

жанубдан Қоратепа-Зирабулоқ-Зиёвуддин каби тоғлар билан ўралган. Бу воҳа 

текисликлари анча кенг бўлиб, фақат Навоий шаҳридан ўтиб тораяди ҳамда Қизилтепа 

ва Офтобачи қирлари бир-бирига яқинлашиб, Ҳазар йўлагини ҳосил қилади. Ундан ўтиб 

дарё водийси текислиги яна кенгаяди ва жануби-ғарб томон йўналишини ўзгартиради. 

Шундан сўнг Бухоро воҳаси бошланади. Бухоро воҳасининг узунлиги 70 км.га етиб, дарё 

деярли текисликдан оқади ва воҳа табиий текисликка айланади. Воҳа шимолдан 

Қизилқум билан, шарқдан Қўштепа, Азкамар, Қўйимозор, Қайнағач, Қумсултон каби 

тепаликлар, жануб ва жануби-ғарбдан эса Қоракўл платоси билан ўралган [4; 10]. 

Ўтмишда Зарафшон дарёси Шарқий Сўғд чегарасидан бошланиб, Ғарбий Сўғд 

Бухорода тугаган. Жанубий Сўғд эса ўрта асрларда шимолда Зарашон-Ургут тоғлари, 

шарқда Хисор қоялари, жанубда Бойсунтоғ, ғарбда Қарши дашти қумлари билан 

чегарадош Қашқадарё водийсини қамраб олган [5; 8]. Қадимги шаҳар цивилизацияси ва 

давлатчилик тарихини ўрганишда Ўрта Осиёнинг қадимги ва ўрта асрлар шаҳарлари 

мудофаа иншоотларини ўргинишнинг аҳамияти катта. 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/1 (3)-2023 

 

109 
 

XX асрнинг бошларида Зарафшон воҳасининг йирик ижтимоий-иқтисодий ва 

сиёсий марказларидан Самарқанд шаҳрида (Афросиёб) В.Л.Вяткин, Бухоро воҳасида 

Н.Ф.Ситняковского ва Л.А.Зиминаларнинг текшириш ишларини ҳисобга олмаганда Сўғд 

ҳудудларида кенг масштабдаги  археологик қазиш ишлари олиб борилмаган. Сўғд 

ҳудудидаги шаҳар ва қишлоқларининг мудофаа иншоотларига оид дастлабки кузатув 

тадқиқотлар 1936–1938 йилларда Г.В.Григорьев раҳбарлигида Самарқанд музейи ва 

Зарафшон археологик экспедициялари томонидан Самарқанд яқинидаги Талибарзу 

ёдгорлигида олиб борилди [6;  62]. 

Шаҳар марказида 8 м баландликдаги цитадель жойлашган бўлиб шаҳарнинг 

умумий майдони 5 гектар бўлган. Манзилгоҳда асосий 6 қатлам очилиб ўрганилган. Бу 

қатламлар асосан Талибарзунинг мил.авв. VI-V асрлардан милодий VIII аср бошларигача 

бўлган даврни ўз ичига олган. Биз учун энг муҳими шаҳарнинг иккинчи босқичга оид 

(мил.авв. V-IV асрлар) мустаҳкам мудофаа деворидир [7; 38]. Шаҳар мудофаа деворида 

душманга ён томондан ҳужум қилишга мўлжалланган миноралар ҳамда тўғри бурчакли 

тешилган шинаклар бўлган. Марказий тепаликнинг бошқа бир қисмида тупроқ тагида 

қолган Талибарзу-I даврига оид девор қолдиқлари топилган. Унинг устидан янги девор 

қуришганлиги тадқиқотлар давомида аниқланган. Бундан ташқари деворда радиус 

шаклидаги тўғри бурчакли шинаклар ҳам бор. Ичкарида аскарлар учун махсус хоналар 

бўлган. Г.В.Григорьев қазишмалари натижасида Сўғд шаҳарларининг антик даври 

фортификациясининг айрим элементлари ва стратиграфиясига оид бир қанча 

муаммоларни ойдинлаштирди.  

Ўрта Осиё мудофаа иншоотларини ўрганиш бўйича катта мувофаққиятлар 

кадимги Сўғднинг пойтахти бўлмиш – Афросиёб шаҳрида олиб борилган қазишмалар 

жараёнида қўлга киритилган. 1959–1965 йилларда М.К.Пачасов томонидан қадимги 

шаҳарнинг  мудофаа тизими ўрганилди. Тадқиқотчи фортификация тизимга оид кўплаб 

керакли маълумотларни берган бўлсада, энг қадимги девор қурилишини антик 

даврининг охири ва илк ўрта аср бошларига оид деб таъкидлайди. Бироқ унинг девор 

қурилиш даври бўйича берган хулосалари бошқа тадқиқотчилар томонидан инобатга 

олинмаган. 

Кейинги даврда олиб борилган тадқиқотлар натижасида қадимги Афросиёб 

шаҳрининг фортификация тизимига оид кўплаб ютуқлар қўлга киритилди. 1956–1966 

йилларда С.К.Кабанов археология ва тарих институти отрияди билан биргаликда 

қадимги шаҳар ташқи қалъа деворининг шимолий қисми (Р-6) очиб ўрганди. Натижада 

очилган қалъа деворининг қалинлиги 6 м, узунлиги 62 м бўлиб, мил авв. III–II асрларга 

оид эканлиги аниқланди. Олиб борилган археологик кузатишлардан сўнг деворнинг 

хом ғиштдан (34-35х34-35х15-16) қурилганлиги аниқланган. Бундан ташқари 

тадқиқотчи деворда тош ётқизилган йўлак ва ички деворда эни 2 метр ёғоч устунли 

айвон бўлганлиги ҳақида маълумот бериб ўтади. Ҳар бир олиб борилган тадқиқотлар 

натижасида ёдгорликнинг умумий хусусиятлари ва мудофаа тизимига оид кўплаб 

маълумотлар қўлга киритилган [8; 26]. 

1960, 1965 ва 1968 йилларда тадқиқотчи М.И.Филанович томонидан шаҳарнинг 

шимолий қисмида қазиш ишлари олиб борилди (Р-6,12). Тадқиқотларда пахсадан 

қилинган қалинлиги 9 метр бўлган девор қолдиқлари топиб ўрганилди. Деворнинг 

санаси мил. авв. I милодий I асрлар деб белгиланган. Девор милодий IX асрнинг биринчи 

чорагида хом ғишт билан таъмирланган. 6, 12 қазишмаларда бошқа бир мил. авв. I минг 

йиллик ўрталари ва антик даврига оид энг қадимги девор қолдиқлари топилган [9; 21]. 

1968–1971 йилларда Г.В.Шишкин қадимги Афросиёб қалъасининг шимолий 

қисмида (Р-41/XVI) қазиш ишларини олиб борди. Натижада қадимги шаҳар 

фортификация тизимнинг милоддан аввалги I мингйиллик ўрталаридан мил. авв. III-II 

асрларга қадар бўлган даврий тараққиётига оид кўплаб муҳим маълумотлар олинди. Бу 

ерда милоддан аввалги I мингйиллик ўрталарига тегишли пахсадан қилинган қадимги 

девор очилган. Муҳими шаҳарни бир-бири билан боғловчи 15 та йўлаклар очилган, бу 

йўллардан мил. авв. V–VI асрлардан то милодий XIII асргача фойдаланилган [10; 9]. 

1971–1972 йилларда қадимги шаҳарнинг Р-6 ҳудудида яна қазиш ишлари давом 

эттирилди. Қазиш ишлари жараёнида учта дарвоза ва кўча аниқланган, унга ички 

тарафга кириш учун махсус айланма йўлаклар қилинган. 1974 йилда Ю.Ф.Буряков 

Афросиёб ташқи деворининг шарқий қисмида тадқиқот ишларини олиб борди. 

Изланишлар жараёнида Мил. авв. аввалги I мингйиллик ўрталарига оид хом ғиштдан 

қилинган мудофаа девори ва шаҳарнинг қадимги дарвозаси аниқланди.  

Шуни таъкидлаш керакки, кўпчилик тадқиқотлар асосан қадимги шаҳарнинг 

ижтимоий-иқтисодий аҳволини ўрганишга қаратилганлигига гувоҳи бўламиз. 

Шаҳарнинг фортификация тизимини ҳар томонлама ўрганишга оид тадқиқотлар ўтган 

асрнинг 70-80 йилларида олиб борилган. Қадимги Афросиёб шаҳрининг цитадел қисми 

мудофаа тизимига оид стратеграфик тадқиқотлар дастлаб Ш.С.Тошхўжаев ва 

О.И.Иневаткин томонидан 1976–1977 йилларда олиб борилган. Тадқиқотлар 

натижасида шу нарса маълум бўлдики, энг қадимги девор (платформа) мил. авв. VI–V 

асрларда пахса ва 51-69х31-41х7-9 см ўлчамли хом ғиштлардан қилинган. Девор 

милодий Х асргача бир неча маротаба таъмирланган [11, Б. 7]. 

Афросиёбнинг фортификация тизимга оид кўплаб кенг қамровли тадқиқотларга 

қарамай, шаҳарда мудофаа тизимининг пайдо бўлиши ва тараққиёти ҳақида тўлиқ 

маълумотларга эга эмасмиз. Бундан ташқари мудофаа иншоотларининг асосий 

элементларидан бўлмиш қадимги миноралар тўлиқ очиб ўрганилмаган. Афросиёб 

шаҳри ҳудудида қурилган энг қадимги девор санасини аниқлаш бўйича ҳам кўплаб 

тафовитли фикрлар мавжуд. Масалан  қадимги шаҳарда тадқиқот ишларини олиб 

борган олим М.К.Пачасов умуман бутун бир шаҳар қурилиши даврини антик даврининг 

охири, илк ўрта аср бошларига оид деб баҳолайди. Юқорида таъкидлаганимиздек, 

кўпчилик тадқиқотчилар бу фикрни маъқулламайдилар. Чунки, қадимги Самарқанд 

акрополи атрофида қурилган мудофаа девори очиб ўрганилганда бу ерда аҳамонийлар 

давридагидек ясси бўртма ғиштлар топилган. 

Қолаверса, бир хил стандартли: 60х17х11, 62х25х11 ўлчамдаги ғиштлар 

поғанама-поғана қилиб терилган. Бу ҳолат бизга аҳамонийларнинг архитектура 

санъатини эслатади. Ғиштлар орасига 4 см қалинликда қоришма қўйилган. Шундан 

билишимиз мумкинки, шаҳарда энг қадимги девор қурилиши илк темир даврига бориб 

тақалади. 

Xулоса. Ўрта Осиёда мил. авв. I минг йилликнинг бошларига оид кўплаб 

ёдгорликлар ўрганилган. Улар ичида Ёздепа, Аравалилидепа, Кўҳнатепа, Учдепа, 

(Туркманистон), Кучуктепа. Бандихон, Қизилтепа (Сурхон воҳаси), Сангиртепа, Узунқир, 

Даратепа, Чироқчитепа, Ерқўрғон (Қашқадарё), Афрасиёб, Кўктепа, (Самарқанд) 

Далварзинтепа, Чуст ва Ашколтепа (Фарғона)лардан топилган моддий манбалар 

диққатга сазовордир. Бу ёдгорликлардаги мудофаа иншоотларининг қурилиш 

технологиясига эътибор қаратадиган бўлсак улар ўртасида ўзаро ўхшашликларни 

гувоҳи бўлишимиз мумкин. Ушбу ёдгорликларнинг қуйи қатламлари, Ёз I билан 

белгиланиб, уларнинг санаси мил. авв. Х–VII асрларга оид. Жанубий Туркманистондаги 

Ёз I манзилгоҳининг фортификация тизимига эътибор қаратадиган бўлсак, девор 

қурилишида табиий тепаликлардан фойдаланилган. Агарда Афросиёб шаҳарининг 

фортификация тизимига эътибор берадиган бўлсак, бу ёдгорликда ҳам мудофаа девори 

қурилишининг илк босқичларида табиий тепаликлар бироз текстланиб устидан девор 

терилганлигини гувоҳи бўламиз. 

